
sepotong papan ada amat bergoena aken dia, tapi sekarang papan itoe telah teranjoet djaoeh dari padanja. Ija merasa, ijang kaki dan tangannja moelai kakoe, ampir tida boleh berenang, sedeng napasnja moelai pendek.

Di sitoe ija triak dan itoe doewa matroos lantas penggajoe lebih keras; sedeng seorang dari padanja itoe triak pada Dantes: „Tetepken hatimoe!” 

Dantes denger triakan itoe, betoel pada waktoe satoe ombak dateng memoekoel padanja dan ja tida ada poenja kakoewatan aken kelip; sebab begitoe ija moelai
djadi kalelep dan bergelabakan di ajer selakoe orang ijang bingoeng; ija triak aken kadoewa kali, laloe ija merasa tenggelem ka dasar laoet. Kerna berkoewat-koewat dengen sahabis-habisnja tenaga, ija menimboel kombali ka moeka ajer, laloe merasa seperti ada orang djambak, ramboetnja; tapi di itoe waktoe djoega ija lantas loepa. 

Tempo ija sedar kombali, ija ada di atas dek kapal, dan ija poen melihat pada toedjoeannja kapal itoe. Ija merasa senang di hati, oleh kerna kapal itoe boekan menoedjoe pada benteng d’If.

Sedeng ija rebah di atas dek, satoe matroos gosoki pada nja dengan kain panas. lain‘matroos kasih ija minoem sedikit anggoer, sedeng seorang toewa ijang djadi Kapitein atawa stuurman, memandang padanja dengan merasa kasihan.

Oleh kerna dibri minoem sedikit anggoer, sedeng antero badannja digosoki dengan kain panas, sigralah djoega Dantes itoe djadi segar kombali.

„Kaoe ini siapa?“ kata itoe Kapitein kapal dalem bahasa  Fransch.

„Akoe ini,“ sahoet Dantes dengan bahasa Italie: „satoe

